
Говор на амбасадорот на САД Пол Волерс  

Потпишување на Договор за нова локација на  

Американското катче во Штип во Библиотеката „Гоце Делчев“  

1 март 2012 

 

Добро утро. Задоволство ми е што денес сум овде со градоначалникот Алексов и 

директорката на библиотеката, Лазарова, за да најавиме дека Американското катче Штип ќе се 

премести во Библиотеката „Гоце Делчев“. Во наредните недели, ќе почнеме со реновирање на 

нашиот нов простор што ќе се наоѓа до главниот влез на Библиотеката. Нашето ново Катче, 

лоцирано во центарот на овој град, ќе биде место каде луѓето ќе можат да се сретнуваат, да учат и 

да дискутираат за широк спектар на теми во врска со Соединетите Држави и со англискиот јазик. 

Ова ќе биде партнерство помеѓу Амбасадата и Библиотеката „Гоце Делчев“, како и со градот 

Штип – уште едне пример на пријателство меѓу САД и Македонија.  

Освен ова Катче во Штип, во Македонија има уште четири други катчиња, лоцирани во 

Скопје, во Битола, во Тетово и во Струга. Секое од нив функционира во партнерство со 

организација домаќин во Македонија. Благодарение на оваа соработка помеѓу Амбасадата и 

нашите пратнери во Македонија, Катчињата можат да обезбедуваат информации, активности и 

можности за граѓаните во овие заедници. Благодарен сум на Министерството за култура за 

поддршката при преселувањето во Библиотеката „Гоце Делчев“, како и за многу други размени и 

активности од областа на културата низ целата земја. 

Би сакал да ја искористам оваа можност да оддадам признание на заменикот ректор на 

Универзитетот „Гоце Делчев“, Емилија Јаневич-Ивановска. Универзитетот беше домаќин на 

Американското катче од март 2010 година и за целото време ние ја имавме нивната целосна 

поддршка . Иако нема веќе да бидеме лоцирани во Универзитетот, очекуваме дека нашето 

партнерство ќе продолжи со цел да донесеме одлични програми и ресурси за нивните студенти и 

професори.  

Градоначалникот на Штип, г-динот Алексов, е голем пријател на нашето Катче и на 

другите проекти и активности што Амбасадата на САД ги организира во Штип. Тој ја разбира 

вредноста на културната и образовната размена, како и ползата што заедницата во Штип може да 

ја има од едно Американско катче. Ние мислиме дека ако ги збогатиме луѓето, а особено младите, 

со информации, ресурси и ако обезбедиме пристап до образовни методи  и методи за учење на 

англиски јазик, ќе ја зајакнеме оваа заедница како целина. 

На оваа нова локација, Американското катче во Штип ќе продолжи да обезбува, за уште 

повеќе граѓани, бесплатни услуги како што се совети за едукација во САД,  активности на 

англиски јазик, презентации од експерти од Македонија и од САД на многу теми, како и 

библиотекарски услуги за разни печатени и електронски материјали.  Ќе продолжат со своите 

бројни и популарни програми како што се Детскиот клуб, вечерни игри, конверзација на англиски 

за возрасни, филмови, интернет семинари, како и поврзување во живо со настани во САД. 

Катчето ќе ги надополни одличните услуги што библиотеката веќе ги обезбедува  и ќе 

привлече уште повеќе луѓе да го посетат и да учествуваат во позитивните програми, како што е 

оваа изложба на постери. Овие постери што ги гледате денес тука се во чест на одбележувањето 

на 18-годишнинана поддршката на УСАИД за Македонија. Ова се фотографии направени од 

граѓани од цела Македонија како дел од една поголема прослава на 50-годишнината на УСАИД. 

Нашите волонтери од Мировниот корпус редовно придонесуваат за многуте активности на 

нашите катчиња, без разлика за какви активности станува збор, дали се тоа вечерни игри, клуб за 

англиски јазик, или обука за младите за Моделот на Обединетите Нации, што ќе се оддржи оваа 

пролет.  

Убеден сум дека Американското катче во Штип ќе продолжи да дава свој позитивен 

придонес на заедницата и верувам дека оваа нова и убава просторија ќе овозможи поголем број 

на граѓани на Штип да ги користат ресурсите овде и да имаат корист од нивните програми. 

Благодарност до сите кои го поддржуваат нашето Катче, и очекувам ова партнерство да 

продолжи и во новата локација.  

Благодарам!  

 

 

 
 


